
Ա. Դ. Սախարովի անվան մարդու իրավունքների պաշտպանության հայկական կենտրոնն իր խոր զայրույթն է հայտնում Հայաստանի Հանրապետության ոստիկանության գործողությունների առթիվ «Ո՛չ թալանին» քաղաքացիական նախաձեռնության մասնակիցների, ինչպես նաև լրատվամիջոցների որոշ ներկայացուցիչների նկատմամբ, որոնք  իրենց պրոֆեսիոնալ գործառույթներն էին իրականացնում՝ լուսաբանելով դեպի ՀՀ նախագահի նստավայր բողոքի երթի ընթացքը: 
Հասարակական կարգի նորմերին այս պայթյունավտանգ քաղաքացիական անհնազանդությունը հետևանք է որոշ պետական կառույցների և վերահսկողական մարմինների անպատասխանատվության և անգործության, երբ «ոչ ոք ոչնչի համար պատասխանատու չէ», իսկ բնակչության հետ որպես երկխոսության վերջին օղակ հանդես է գալիս ոստիկանությունը, որը գերազանցելով իր լիազորությունները, անթույլատրելի ուժ, ամենախիստ միջոցներ և տեխնոլոգիա է կիրառում՝ տիրող իրավիճակին անհամաչափ և անհարկի: 
Ներկայումս ճշտվում է ոստիկանության կամայականություններից տուժած անձանց քանակը:
Տարակուսանք է հարուցում ոստիկանության կողմից հապճեպ կազմված հայտարարությունը՝ արդարացնելով բողոքի ցույցի մասնակիցների նկատմամբ իր գործողությունները: 
· Նախ, մի՞թե Հայաստանի Հանրապետության նախագահի աշխատակազմում չկար որևէ լիազորված անձ, ով կարող էր հավաքվածներին հայտնել, որ  Նախագահը պատրաստ է ընդունել քաղաքացիական շարժման ներկայացուցիչներին, և այդ ֆունկցիան դրվել էր ոստիկանության գնդապետ Վ. Օսիպյանի վրա:
· Երկրորդ, լրատվամիջոցների ներկայացուցիչները մեղադրվում են նրանց մոտ տարբերակիչ նշանների և հանդերձանքի բացակայության պատճառով, որի հետևանքով նրանցից մի քանիսը դարձան ոստիկանական կամայականության զոհ: Տեղին է հարցնել, իսկ արդյոք քաղաքացիական հագուստով անձինք, որոնք «հանդարտեցնում» էին ցուցարարներին, բոլո՞րը համապատասխան տարբերակիչ նշաններ ունեին:
· Եվ, երրորդ, եթե քաղաքացիական շարժման մասնակիցներն իրենց բողոքն արտահայտեին Ազատության հրապարակում, մի՞թե նրանք չէին խանգարելու մոտակա շենքերի բնակիչներին:
Որքան էլ ցավալի է, սակայն ցանկացած հասարակական պայթյունավտանգ իրավիճակում պետական իշխանության ամբողջ համակարգը թաքնվում է ոստիկանության թիկունքում՝ նրան իրավունք տալով բիրտ ուժ կիրառել իր համաքաղաքացիների նկատմամբ:
Ա. Դ. Սախարովի անվան մարդու իրավունքների պաշտպանության հայկական կենտրոնը իր բողոքն է արտահայտնում Հայաստանի Հանրապետության ոստիկանության գործողությունների դեմ և պահանջում է համապատասխան մարմիններից (Հատուկ քննչական բաժին, ՀՀ դատախազություն) անհապաղ քննել ոստիկանության 2015 հունիսի 23-ի գործողությունները:
Լևոն Ներսիսյան
Սախարովի կենտրոնի տնօրեն
